
Randi Jacobsen

Seinastu árini eru hassj­
plantur skotnar upp sum 
hundalond runt í landinum, 
og ferð eftir ferð rennur 
narkopolitiið seg í størri 
og smærri hassjplantur og 
hassjplantasjur.

169 plantur vóru í størstu 
plantasjuni, sum politiið 
higartil hevur funnið í Før­
oyum

Tað er loyvt at innflyta 
fræið, men ikki at seta tað 
niður fyri at ala plantur.

Ofta hevur verið tosað 
um tað øvugta i, at tað skal 
vera loyvt at innflyta fræ, 
sum veksur til eina ólógliga 
plantur.

Mikkjal Thomassen, leið­
ari fyri narkodeildini hjá 
kriminalpolitinum heldur, 
at neyðugt er nú at fáa polit­
isku myndugleikarnar at 
seta forboð við lóg fyri at 
innflyta hampfræ.

Fræið er annars lætt at 
fáa hendur á, tí tað fæst 
eitt nú í djórahandlum í 
Danmark og á netinum.

Í fleiri ár hevur hetta 
verið eitt ynski bæði hjá 
politinum, heilsumyndug­
leikum, tollvaldinum og øðr­
um.

Meira og meira
Tvær ferðir um árið eru 
fundir í Fólkaheilsuráðnum 
um rúsevnisstøðuna í Føroy­
um, og í fundarfrágreiðingini 
frá fundinum 12. november 
2008 stendur millum annað:

- Løgreglan upplýsir eisini, 
at oftari og oftari verður 
funnið fræ til hassjplantuna 
og fræ til skunk. Fræ er sum 
soleiðis ikki ólógligt, men um 
tey verða plantað og vaksa 
fram, so kann ólógligt evni jú 
vinnast úr plantuni. Ikki bara 
hassjplantuni, men eisini 
av skunki, tí úr hesi plantu 
er tað rúsandi evnið THC 
hægri enn í hassjplantuni. 
Hetta er so eitt dømi um, at 
eftiransingin av nýtsluni av 
rúsevnum við hvørt ikki bara 
er evnið sjálvt, men eisini 
tilfar (í hesum føri fræ), sum 
verður brúkt til framleiðslu­
na.

Spurningurin um at 
við lóg at seta forboð móti 
innflutningi av frænum 
hevur ongantíð veruliga 
verið viðgjørdur í politisku 
skipanini. Í august í fjør 
setti táverandi løgtingslim­
urin Anniku Olsen John Jo­
hannesen, táverandi land­
stýrismanni í heilsumálum 
spurningin, og hann svaraði 
millum annað, at eitt for­
boð hevði verið torøfrt 
at handfarið, tí fuglafræ 
inniheldur eisini slík evni. 
Annars er málsøkið danskt.

Kári P. Højgaard, lands­
stýrismaður í innlendis­
málum heldur, at ber tað til, 
áttu vit at sett forboð fyri at 
innflutt hetta ávísa fræið. 
Hann heldur tó, at Fólka­

heilsumálaráðið má koma 
við einum útspæli.

Gott hugskot
Karsten Hansen, landsstýris­
maður í heilsumálum er 
meira avgjørdur.

- Sjálvandi eiga vit at seta 
forboð, um tað á nakran 
hátt ber til. Tað gevur onga 
meining, at loyvt skal vera 
at innflyta fræ, sum ikki má 
plantast. Kemur eitt uppskot 
um innflutningsforboðið, 
fari eg at viðgera tað við væl­
væld, tí rúsandi evni gera 
so stóran skaða bæði fyri 
misbrúkaran og umhvørvi 
hansara.

Pál Weihe, formaður í 
Fólkaheilsuráðnum  tekur 
undir við sjónarmiðinum 

um at seta forboð fyri inn­
flutningi av hassjfræi. Hann 
heldur tó tað kann gerast 
ein trupul uppgáva fyri toll­
valdið, tí ikki er lætt at síggja 
mun á hassjfræi og øðrum 
fræi.

Mikkjal Thomassen 
nevnir, at tað eingin handils­
lig forðing skuldi verið fyri 
einum slíkum forboði, tí 
innflutningurin av hamp-
fræi hevur einki vinnuligt 
endamál í vanligari merk­
ing. Eitt forboð skaðar tí ikki 
nakrari vinnu.

Fræið verður annars 
brúkt at geva fuglum, men 
tað skuldi ikki verið nøkur 
umbering, tí fuglarnir kunnu 
fáa aðra føði, heldur Mikkjal 
Thomassen.

Fræið er lógligt 
til ólógliga plantu
Tað skuldi ikki verið nøkur forðing fyri at sett forboð fyri at innflyta hampfræ, tí tað verður 
ikki brúkt vinnuliga í Føroyum, sigur Pál Weihe, formaður í Fólkaheilsuráðnum

Narkopolitiið hevur sent 
eitt úrval av hassjplantu­
num, sum hald varð lagt 
á í seinastu viku, til Dan­
markar at kanna. Bæði 
fullvaksnar plantur, hálv­
vaksnar og nýggjari skot.

Kanningar gjørdar í 
Danmark vísa, at miðal úr 
hvørji plantu kunnu vinn­
ast 75 gramm av hassji.

Hassj kostar á gøtuni í 
Føroyum í dag 250 krónur 
grammi, og hevði hassj 
verið vunnið úr øllum 
plangunum, sum funnar 
vóru í Klaksvik, kundi 
samanlagdi søluprísurin 
verið umleið 1,2 mió. krón­
ur. 

Sjálvt um nøgdin var so 
stór, metti narkopolitiið 
ikki, at grundarlag var 
fyri at krevja tann skuld­

setta mannin varðhalds­
fongslaðan, millum annað 
tí at dómarnir í slíkum 
málum hava ikki verið so 
strangir.

Narkopolitiið arbeiðir 
við at útgreina upplýsing­
arnar, so dómsvaldið í Før­
oyum kann útarbeiða sær 
ein rættarpraksis. Hassj­
plantur verða javnan 
funnar í størri og smærri 
nøgdum.

Maðurin, sum átti 
størstu hassjplantasjuna, 
sum higartil er funnin í 
Føroyum, fekk átta mán­
aða fongsulsrevsing.  
Tann dómarin var ikki 
bara fyri hassjplantasju­
na.

Politiið heldur ikki, 
at tann revsingin stóð 
mát við álvaran av brots­
verkinum.

Vilja hava 
harðari revs­
ing fyri at 
planta hassj
Narkopolitiið leggur upp til 
at fáa nógv harðari revsing 
fyri at hava hassjplantur, enn 
dómarnir higartil hava verið

Loyvt er at innflyta fræið, men ikki er loyvt at planta


